
	ХЭНИЙ МӨР ВЭ?

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХЭНИЙ МӨР ВЭ?

	 

	Өгүүллэг

	I

	Өвлийн эхэн сарын шинэдээр уул талыг цас битүү хучиж, энгэр газрын цас нүд гараагүй, цасан дээр яваа юм үдэш, орой бараан толбо болон үзэгдэнэ. Хөндийн эхэнд, араас нь мод өнгийсөн навтгар уулс цасанд хучигдсан нь хөвөн хучлагатай юм шиг байв.

	Уулын бэл дэх өвөлжөөний дэргэдүүр, цасан дээгүүр малын чийр гарсан нь цагаан цасан дээр бүгээн бэхээр зурсан мэт сүүмийн үзэгдэх ажээ. Ганц морьтой хүн хөндийг өгсөөд шогшиж явснаа айлд ойртож ирээд жолоогоо өчүүхэн татмагц, сайн морь эзнийхээ гарын аясыг дагаж, шогшихоо больж, галгин алхалжээ.

	Хоточ ноход хуцалдан, хоноцыг тосоод, зуумхай нэг нь боргож, дүйвээнд ирсэн нэг нь бут шарилж шиншлэн яваа харагдана.

	Салхин дороос ирсэн тэр хүнд аргал, модны утаа үнэртэж хонь мал хотолж, хүний дуу шуу сонсогдон, аргамжааны гадас, цэвдэг газар шаах нь хааяа дуулдаж байжээ.

	Өвөлжөөнд найман гэр айл өвөлжсөнийг тэр хүн андахгүй. Түүний зорьсон айл баруун урд талын гэр тул угсраатай тэрэгнээс морио уяж, шинэ хэвлэл дүүрэн чихсэн богцоо бариад айлуудад бараг байхаа больсон ширмэл эсгий үүдийг нь сөхөн гэрт нь оржээ.

	Гадаа явж даарсан хүн, тулга зуух хоёрт зэрэг галласан дулаан гэрт ороход аятайхан байжээ. Гэвч, тэр ирсэн хүн «Голомтоо эрхэмлэж тулга тулаад, гоёмсгийг нь бодож зуух тавиад байна» гэж тэр нутагт зарим хүн дэгжирхэн хэлдгийг санав.

	— Бүгдийн амрыг эрье! гэхэд, гэр дэх хүмүүс шинэ зочинд хариу мэнд мэдэж, нам гүм байсан хүмүүс хөхиүн сэргэлэн болжээ.

	Түрүүнд ирсэн хоёр залуу малчин, гэрийн эзэн, эзэгтэй дөрөв, ирсэн хүнийг хэзээний сайн таних тул манай ухуулагч Гомбо болзсон өдөртөө, ээлжит ухуулгаа хийхээр иржээ гэж асуулгүй мэдэж байлаа.

	Гэрийн эзэн, гаансаа зуугаад, гурил элдэж байв. Гал дээр хоёр тогоонд юм буцалж, гэрийн эзэгтэй ахимаг насны авгай, зомгол асаан гэрэлтүүлж, тогоотой хоолоо үзэж байв.

	Баруун хойморт суусан нэг хүн, шинэ хоноц ирэхэд «Хоноц, хоноцдоо дургүй» гэгчээр бас юун хүн ирэв дээ гэж бодов.

	Богцноос нь сонины булан цухуйсныг харж, албаны хүн байж мэднэ гэж санасан учир суудлаа засаж, солгой хөлөө нугалж суугаад, өмнөх аяганы ширээг биеэсээ бага зайчилж тавихдаа тавагтай идээг нь нурааж, аягатай цайгаа ялихгүй цалгиажээ.

	Гомбо ухуулагч, түүнийг сэмхэн ажиглаж таньсан боловч тэр хүн Гомбыг таньсангүй.

	Гомбо нутаг усны сониныг ярилцаж, гэрийн эзэн Цэрэнжавын, мал сүргээ онд яаж оруулж байгааг нь асууж суув.

	Цэрэнжав элдсэн гурилаа эвхэж хэрчингүүт:

	— Нутаг усны олон ах дүүсийн жишээгээр өвлийн бэлтгэл хийлээ. Гэсэн ч зун, зуд хоёрт манай мал хороод байдгийг Гомбо та мэднэ! Манайх ч цаанаасаа болохоо болиод байгаа айл... Эмгэн бид хоёрын амны хишиг дутаж байгаа юм биз дээ... гэж хуучин хэвшсэн хэдэн үгээр хариу хэлжээ.

	Залуу хоёр малчинд, Цэрэнжав өвгөний үг, ариун хөдөлмөртөө итгэхгүй, «Аз заяа» гэдэгтээ найддаг хоцрогдсон хүний үг мөн гэж санагджээ.

	Даваач, Цэрэнжавын үгэнд нүүрээ өмөлзүүлэн, түүнийг өрөвдөх байдал үзүүлж байв.

	Даваач бол Цэрэнжавынд өвөл болох бүр заавал ирэх «албатай» юм шиг байнга ирдэг хүн билээ.

	Цэрэнжавын яриаг сонсоод Гомбо, «Шинийг шилж гүйцээгүй, хуучин нь хугарч дуусаагүй» нэг үзэгдэл гэж урьд бодсон нь осолгүй үнэн ажээ. Түүний буруу үзэлд дэмжлэг болдог өөр хүн ч байгаа байх гэж Гомбо боджээ.

	II

	Тосон дэнгийн ширмэн цөгцөнд суулгасан лаа талдаа орох шахаж байлаа.

	Тулга, зуух хоёрын гал буурч, гэр хөрөх төлөвтэй боловч айлын хүмүүс ирж шахцалдан суусан тул хүн даарамгүй байжээ.

	Ухуулагчийн үг оновчтой товч, ойнд орох нь хялбархныг сайшаан, идэрчүүд тэмдэглэлийнхээ дэвтрийг өвдөг дээрээ тавьж, их л самбаатай тэмдэглэл хийнэ.

	Нэг хэсэг хүн, ухуулагчийн үг, өгүүлбэр бүрийг чагнан, өөрсдийн аж амьдралтайгаа холбож, элдвээр эргэцүүлэн бодож суув.

	Ухуулагч ярьж байх зуураа, сонсогчдын сонирхол ямар байгааг ажиглаж, тэднийг өөртэйгөө адил сэтгэн байхаар ярихыг их л хичээж байв.

	«Ажил хөдөлмөр бол амьдрах баялгийн сурвалж нь юм. Ажил хөдөлмөрөөс зайлсхийвэл, амьдарлага хэзээд доройтдог. Жишээ нь: Манай Цэрэнжав гуай, арваад жил ажил хөдөлмөрөөс хөндийрч, архи уух, айл хэсэхээс өөр юм мэдэхгүй болоод ардын засгийн үед ажил хийхийн эрхээр олсон хэдэн малаа хороосоор байна.

	Тэгээд Цэрэнжав гуай энэ арчаагүй хоцрогдсон байдлаа «Амны хишиг муудав», «Аз заяа орхив» гэж огт худал зүйлээр тайлбарлаж байна гэж ухуулагчийн хэлэхэд: «Тун зөв» гэж хэдэн малчин бодож суув. Ухуулагч, өөр нэлээд зүйлийг яриад яриагаа түр завсарлана.

	Цэрэнжав, ардын гэгээрлийн хуралд оролцож, бусдын буруу зөвийг хэлэлцэж явсан нь олон боловч, өөрийнхөө өө сэвийг олоогүй явснаа өнөөдрийн гэгээрлийн хурлаас олж мэдэхэд хүрсэндээ сэтгэл нь үймж байв. Гэвч сэтгэлээ тогтоон, яаж амь зууж ирснээ эргэцүүлэн бодож байгаад:

	— Ардын засаг мандахад ганц унаатай байсан, «Эзний алба» гэж энэ бие дэмий зарагдахаа больсноос хойш, ажил хийж амьдраад арав таван малтай болсон маань ч үнэн юм... гэж хэлэхэд нь:

	— «Аз заяа», «Амны хишиг» гэж суугаад, малтай болоогүй, ажил хийсээр яваад малтай бол оо шив дээ гэж хоёр залуугийн нэг нь асуужээ.

	— Аз ч гэж бодоогүй. Ажил хийе л гэж явсаар Цэрэнжав бид хоёр хэдэн малтай болсон юм гэж Цэрэнжавын гэргий хажуугаас хариуллаа.

	— Амь зуухад «Аз» гэдэгт итгэх нь чухал биш, ажил хөдөлмөрт итгэх нь ашигтай биш үү? гэж нөгөө нэг залуугийн нэмж хэлэхэд;

	— Мэдээжийн хэрэг л дээ гэж гэр доторх хүмүүсийн олонх нь хэлжээ. «Аз» гэдэг үзлийн үндэсгүй болохыг ард олон зөв ойлгож байна гэж Гомбо урьд мэдсэн бөгөөд одоо ч бүр ноттой мэдэж байлаа. «Аз заяа», «Амны хишиг» гэдэгт итгэдэг Цэрэнжав нарын үзэл, энэ үдшийн хурлаар өөр болж болох нь гэж бодож суув.

	Цэрэнжав, үймэн бүхий сэтгэлээ тогтоож:

	— Чихээр сонссоноо худал, нүдээр үзсэнээ үнэн гэдэг хуучин үг бий. Эрдэмтэн ухуулагч болоод ард олон та бүхний хэлснээс үзэхэд, ажилгүй хашин хойргоос болж хэдэн мал минь хорж байгаа нь ч үнэн юм. Гэсэн ч ганцхан ажил муутайгаас болсон гэхэд хэцүү л байна даа... гэж тээнэгэлзэн хэлэхэд, баруун хоймрын авдар налж суусан Даваач барзгар улаан хамрынхаа хөлсийг арчиж:

	— Ажил муутайгаас гадна, азгүйн балаг ч бас байдаг байх аа, гэхэд

	— «Азгүй» гэдгээ амьдралд болсон бат баримтаар гаргаад хэл л дээ Даваач гуай! гэж Гомбо хэлэв. Даваач, үл таних ухуулагчид үнэн нэрээрээ дуудуулсныг гайхаж баахан балмагдаж сууснаа:

	— Тийм баримт Цэрэнжавт байгаа юм биз дээ. Би ч өөр багийн хүн болохоор, таны багт болсон хэргийг яаж мэдэх вэ гэж хэллээ.

	— Манай гэгээрлийн хурал бол, ард олны боловсрон хүмүүжих, санал онолоо гаргаж, бидэнд харш үзэлтэй тэмцэж сурах нэг ёсны сургууль. Ингэхлээр энэ аз заяа гэдгийн тухай шүүмжлэн ярилцах нь зүйтэй юм шүү! гэж Гомбыг ухуулан хэлэхэд:

	— Үнэхээр тийм юм. Тэгэхэд бид өнөөдөр Цэрэнжавын алдааг шүүмжлэн хэлэлцэж байна гэж хот айлын ахлагч хэлжээ.

	Даваач ямар нэг тайлбарлашгүй хэцүү асуулт гаргая гэж бодоод:

	— Тэгвэл би нэг үнэн болсон явдлыг хэлье. Та нар тайлбарла! Гахай жилийн их зудын өвөл, баруун сумын Жамц, хот орж биеэ эмчлүүлэх болоод малаа нэг айлд өгч хариулгасан юм. Жамцын малыг авсан малчин, хүний өөрийн малыг чадах ядахаараа адилхан арчлаад байхад наад малчны нь мал зудад үхэж бараг дууссан. Гэтэл Жамцын малаас ганц ч ишиг хороогүй... гэж ярьтал

	— Жамцын малыг хариулж байсан айл чинь манайх шүү дээ ухуулагч аа! гэж Цэрэнжавын эхнэр хажуугаас нь хэлэв. Даваач яригаа үргэлжлүүлж, 

	— Адилхан арчлаад байсан хоёр айлын, нэг хотод байсан малын, нэг айлынх нь өсөөд, нөгөө айлынх нь үхээд байдгийн учир юу байна вэ? гэж лавшруулан асуув.

	III

	Цэрэнжавын эхнэр, цай халаав. Удалгүй данх, домбо хүмүүсийн гарт дамжин эхлэв. Хүмүүс сонирхолтой хуралд идэвхтэй оролцоод, хөлийнхөө чилснийг ихэвчлэн мэдсэнгүй. Одоо л чилсэн хөлөө сольж суух нь сууж, хоорондоо ярилцан цай уух нь ууж байв.

	— Цэрэнжав гуайгаас лавлах нэг зүйл байна, асууж болох уу? гэж нэг бүсгүйн хэлэхэд Цэрэнжав:

	— Асуу асуу гэжээ.

	— Гахай жилийн зудад малаа үхэж байхад зуд эсэргүүцэх талаар ямар арга сүвэгчилж байсан бэ? гэж тэр бүсгүй асуужээ.

	— Юм мэдэх хуучны хашир догь улсаас яавал дээр вэ гэж асуусан. Тэгэхэд адилхан бэлчээж, адилхан арчлаад байхад Жамцын мал өсөөд, танай мал үхээд байхаар бодоход, Цэрэнжав чиний «Аз заяа», «Амны хишиг» муудсанаас болж байна гэж л ихэвчлэн хэлээд байсан даа... гэж Цэрэнжав хэлээд Даваачийг харж:

	— Түүнээс хойш л манайх ч болохоо больсон юм гэжээ.

	— Тэр жил малаа тэгж үхсэнийг «Аз заяа» гэдгээсээ болсон биш, ажиллагаа маллагааны муугаас болсон байх гэж бүдүүн тоймоор бодож байна. Чухам нарийн учрыг нь хэлж чадахгүй л дээ гэж хот айлын ахлагч хэллээ.

	— Ахлагчийн хэлдэг зөв. Жил жилийн хур таргатай мал, жил жилд туйлдаж турсан малыг бодвол зуд даахдаа их сайн байдаг. Он онд турж ороод, зун нь тарга тэвээрэг нөхөн олж чадаагүй мал зуд яаж даах вэ? Ингэхээр сайн малчин Жамцын олон жилийн хур таргатай мал өсөж, Цэрэнжавын олон жил туйлдсан мал үхээд байсан хэрэг байлаа гэж хүмүүс ярилцав.

	— Олон жилийн ажиллагааны дүнгээс болж, малын чанар сайжрах, муужрах явдал байдаг гэж хашир малчид ч хэлдэг.

	Энэ бас л үнэнтэй байна гэж хоноц залуугийн нэг нь хэлэв.

	— Арчилгааны сайн, муу байх явдлыг «Аз заяа»-гаар тайлбарлаж, хоцрогдсон зарим хүнийг мунхруулах гэсэн үзэл ялагдаж байх шив дээ гэж нөгөө залуу нь хэлэв. Цэрэнжав, бодлогошрон, олны ярилцахыг сонсож суугаад, 

	— Олон жилийн муу ажиллагаа, малын минь чанарыг доройтуулж зуд даахгүй болгож гэдгийг одоо л сая ухаарч байна. Гэсэн ч цагийн хатууд мал тэсэхгүй үхэхээс гадна зарим малыг минь хулгай авах, алж хороох явдал ч үзэгдээд байдаг. Жишээ нь, саяхан түрүүчийн цас орсны дараа манай нэг шарыг хэн нь ч мэдэгдэхгүй нэг морьтой хүн ирээд алчхаад явчихсан байна. Энэ бол ажиллагааны муугийнх биш... гэхэд, 

	— Элдэв гарз гарах бүрийг «аз»-аар тайлбарлаж болохгүй л дээ. Ардын дайснууд мал байтугай хүнийг ч хорлоно. Үүнийг Цэрэнжав гуай та тун сайн мэднэ. Жишээ нь, таны шарыг хүн зориуд алчихсан байна шүү дээ. Үүнийг чинь  аз заяаны хэрэг гэж үзэж яаж болох вэ? гэж эмэгтэйчүүдийн зөвлөлийн гишүүн бүсгүй хэлжээ.

	— Би ч дэндүү ухашгүй болж шүү. Бодоод байхад би ер нь олны хөгжлөөс их хоцорч шүү... гэж Цэрэнжавыг хэлэхэд, 

	— Харин таныг хоцрох тутам л дайсан танаар оролдож байна. Таныг мунхруулж, талдаа татахыг бодож байна гэж Гомбын хэлэхэд Цэрэнжав:

	— Арга ч үгүй юм байх аа! гэж нэг юм хэлэх гэснээ бас л түгдрэн зогсов.

	— Шинэхэн цас орсон байхад, таныг элэг барьж, үхрийг чинь  алж, харин бүр танигдах гэсэн юм шиг гутлын мөрийг илхэн үлдээсэн байхгүй юү... Манай энд байхгүй содон гуталтай хүн таны үхрийг алсныг бид үзсэн. Жишээлбэл: Энэ гутлын өсгий өлмийн зан, түүний оёдол нь их адилхан байгаа биз гээд Гомбо нэг хүний хөлийг татаж өргөөд олонд харуулжээ.

	— Хэний мөр байх нь вэ гэж гэр дэх хүмүүс асуухад, Даваачийн царай хувьсхийжээ.

	— Даваачийн мөр! «Аз заяа»-тайгаа тонил! гэж Цэрэнжав хэлээд ухасхийжээ.

	Ардууд, 

	— Цэрэнжав аа, уурлаж болохгүй, учраар болно! гэж хоригложээ.

	Ган торонд орсон ганц хэрээ шиг Даваач баруун хойморт ганцаараа бүртгэнэж байжээ.

	1954 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

